
Os rhoi clod, clod i’r tlodion - a rodder 
er rhyddid y caethion: 

os celyd yw’r swnllyd eu sôn, 
mwy mawr yw lleia’r mawrion. 

 
Sion Aled 

  

PERTHYN 

Gair gan y Gweinidog 

 
Ar ôl dathlu'r Pasg a rhannu ychydig eiriau 
gyda'r ffyddloniaid yn Rhufain, bu farw’r Pab 
Ffransis yn dawel gyda'r gobaith a'r 
ddealltwriaeth nad marwolaeth yw'r diwedd. 
Mae cymaint wedi'i ddweud yn ystod y 
dyddiau diwethaf a bydd cymaint yn cael ei 
ddweud am flynyddoedd i ddod.  
 
Dwi’n cofio cyfarfod â diacon o blith yr 
Annibynwyr oedd wedi cwrdd â'r Pab John 
Paul yr 2il. Roedd ganddo ffrind Catholig ac 
wrth ymweld â Rhufain cafodd y ddau 
gynulleidfa gyda'r Pab. Ches i rioed y fraint 

honno, sef cwrdd â'r Pab Ffransis, ond roedd ei gymeriad a'i 
ddoethineb wedi’n cyffwrdd mewn amrywiol ffyrdd, a bydd yr 
etifeddiaeth yna yn aros. Bellach mae ei ystafelloedd syml wedi eu 
selio, yr angladd wedi bod ac ymhen amser bydd y 'conclave' yn 
cyfarfod i ddewis olynydd. Bydd y dewis yn un diddorol o gofio bod yr 
Eglwys yn byw mewn byd sy'n newid. Mae yna ymgeiswyr amlwg, yn 
cynrychioli agweddau amrywiol tuag at y newid hwnnw, o'r 
ceidwadol i'r blaengar. Y rhai sy'n credu ym mhwysigrwydd diogelu'r 
hyn sydd wedi sefyll ar hyd yr oesoedd, athrawiaeth etifeddol a 
diffiniad penodol o'r Efengyl, a'r rhai sy'n credu bod newid yn rhan 
annatod o ffydd a bywyd yr Eglwys. Y Cardinaliaid fydd yn dewis, 
dewis fydd yn adlewyrchu eu doethineb a'u gwybodaeth ond yn fwy 
felly eu dealltwriaeth o ewyllys Duw. 
 
Mae Cristnogaeth 21 yn grŵp sy'n ceisio ymateb yn adeiladol i 
sefyllfa’r Gristnogaeth yn y Gymru sydd ohoni. Am ryw reswm fe 
ymddangosodd geiriau ar eu tudalen Facebook a hynny ar Ddydd Llun 
y Pasg, ynglŷn â sylwadau a wnaed gan Eglwys Bresbyteraidd Cymru 
parthed galw unigolion i swyddi yn yr enwad. Y rhesymeg yw ei bod 
weithiau’n well apwyntio heb hysbysebu, patrwm sydd bellach yn 

cael ei fabwysiadu yn y byd seciwlar. Mewn geiriau eraill, er mwyn i'r 
gwaith fod yn effeithiol yna mae'n bwysig apwyntio’r person cywir, ac 
i wneud hyn gwell yw adnabod yn hytrach na hysbysebu’n 
gyffredinol. Ar un llaw mae hynny'n gwneud synnwyr ond ar y llaw 
arall y peryglon o ddod yn fodolaeth gaeedig a chreu eglwys sy'n 
hyrwyddo un ffordd o feddwl ac un ffordd o weithredu ac ar ei 
waethaf, pwy sy’n adnabod pwy! Gall hynny ddigwydd ym myd 
gwleidyddiaeth gyda phopeth yn adlewyrchu syniadau ac awdurdod 
yr un neu’r rhai sy’n arwain ac fe all ddigwydd yn yr Eglwys yn 
ganolog ac yn lleol! Felly, y ddealltwriaeth o ddemocratiaeth, er pa 
mor drafferthus y gall ymddangos ar adegau, sy’n caniatáu i’r 
unigolyn lais a chyfraniad gan adlewyrchu’r ehangder yna sy’n 
perthyn i’r Efengyl. 
 
Nid yn unig pwysigrwydd democratiaeth mewn unrhyw gyfundrefn, 
ond hefyd y gallu fel unigolion i dderbyn y ddemocratiaeth honno 
mewn gostyngeiddrwydd. Nid i bwdu pan nad ydym yn cael ein 
ffordd ein hunain, ond yn hytrach i weithredu ac ymateb fel rhai sy'n 
ceisio dilyn Crist. Ie anghytuno ar adegau â chyd-deithwyr, ond ceisio 
deall ystyr cariad brawdgarol ynghyd â'r ddealltwriaeth o berthynas 
gyfamodol trwy Grist. Ac mae hynny’n rinwedd ac yn ganlyniad i 
waith yr Ysbryd Glân yn ein bywydau. 
 
Edrychwn ymlaen at yr hyn fydd yn digwydd yn Rhufain, ac effaith y 
penderfyniad hwnnw ar ddyfodol yr Eglwys Gatholig a thu hwnt. 
Fe ddywedwn yn syml yn ngeiriau Gweddi’r Arglwydd –'Gwneler dy 
ewyllys!' 
 
Mae'n bryd dechrau paratoi'r ardd! 
 
Bendith.   
 

Eifion.  

Newyddion 

Cofion 
Anfonwn ein cofion at Eluned Jones a fu yn yr ysbyty yn ystod y mis 
ac at y rhai sydd yn derbyn gofal mewn cartrefi gofal neu eu cartrefi 
eu hunain. 
 
Cydymdeimlad 
Cydymdeimlwn yn ddwys a Elsbeth Jones ar farwolaeth ei phriod, 
Elfed Jones. Cydymdeimlwn â’r teulu oll yn eu colled. 
 
Llongyfarchiadau 
Priodas: Dymunwn yn dda i Richard a Lauren Jones ar eu priodas yng 
Nghapel y Morfa ar Ebrill 12fed. 
 
Geni: Llongyfarchiadau i Jean Davies ar enedigaeth ei gor-ŵyr, 
Bauden, ac i Sian a Steve Donnelly ar enedigaeth eu hwŷr cyntaf - 
mab i Lowri a Liam. 
 
Llongyfarchiadau hefyd i John a Beti Roberts ar enedigaeth eu gor-
ŵyr hwythau, Nico - mab i Cadi a Gwion ac wŷr i Dewi a Kate. 
 
Dymunwn yn dda i’r ieuenctid sydd yn wynebu cyfnod yr arholiadau 
ac i’r plant a’r ieuenctid fydd yn cystadlu yn Eisteddfod Genedlaethol 
yr Urdd ym Margam. 
 
Mae’r plant a’r ieuenctid wedi bod yn brysur iawn yn cymryd rhan yn 
Eisteddfodau’r Ysgolion ac Eisteddfodau’r Urdd mewn cystadlaethau 
llwyfan, llên a chrefft.  Llongyfarchiadau i’r rhai sydd wedi ennill tlws 
neu wobr arbennig ac i bawb sydd bob amser yn ymdrechu a rhoi o’u 
gorau.  

NEWYDDION EBENEZER 

 

 

Cofion 
 
Anfonwn ein cofion a’n dymuniadau gorau at ein aelodau a’n 
cyfeillion yn Ebeneser  ac at y rhai sydd yn derbyn gofal yn eu cartref.   
 
 
 
Gwasanaethau mis Mai : 
 
Mai 4 - Gwasanaeth Cymun am 2.15. o’r gloch 
 
Mai 18 - Gwasanaeth yn Ebeneser am 2.15.   
Cymanfa Ganu yng Nghapel y Morfa am 10 o’r gloch a 5.30.  
 
Bydd y gwasanaethau o dan arweiniad ein Gweinidog Y Parch. Eifion 
Roberts. 
 

Golygyddion y mis hwn yw Sharon ac Arwel. Cyfraniadau ar gyfer 
rhifyn MEHEFIN at Arwel erbyn dydd Sul, 25 Mai, os gwelwch yn dda.  

PRYSURDEB Y CLWB SUL 

 

 
 

Ym mis Ebrill buom yn dilyn digwyddiadau’r Grawys a’r Wythnos 
Sanctaidd gan ddechrau gyda hanes Iesu yn treulio deugain niwrnod 
yn yr anialwch yn cael ei demtio.  Cafodd y plant brofiadau o adeiladu 
tŵr gyda blociau a thywod a pheintio cerrig a oedd yn union yr un 
maint a siâp a’r rholiau bara ddangoswyd iddynt. 

 Ar ddydd Sul, Ebrill 6ed a’r 
wythnos ganlynol ar Sul y 
Palmwydd cynhaliwyd 
Llanllanast y Pasg. Cafodd y 
plant gyfle i fwynhau 
amrywiaeth o grefftau a oedd 
gysylltiedig â stori’r Pasg. 
Ar ddydd Sul y Pasg, yn dilyn y 
gwasanaeth teuluol yn y capel 
aethom i goedwig Penglais ar 

gyfer yr Helfa Wyau i chwilio am 48 o wyau plastig oedd wedi eu 
cuddio. Wrth agor yr wyau roedd geiriau a lluniau y tu mewn iddynt.  
Y dasg ar y diwedd oedd creu llun o stori’r Pasg a rhoi geiriau at ei 
gilydd i greu brawddeg i fynd gyda’r llun:  
 
      Hosanna!  Hwn ydyw’r dydd y cododd Crist. Haleliwia! 

JOHN ELFED JONES 

‘Gwyn eu byd y rhai pur eu calon, 
oherwydd cânt hwy weld Duw.’ 

Adnod o’r Bregeth ar y Mynydd ddefnyddiwyd yn ystod angladd Elfed 
oedd yn adlewyrchiad o’i bersonoliaeth a’i fywyd. Yn yr adnodau sy’n 
dilyn y Bregeth mae Mathew yn cynnwys y geiriau a’r darlun canlynol 
“Chwi yw halen y ddaear; ond os cyll yr halen ei flas, â pha beth yr 
helltir ef? Nid yw'n dda i ddim bellach ond i'w luchio allan a'i sathru 
dan draed”. 
A pha well geiriau wrth ddisgrifio Elfed, ‘halen y ddaear’! Ei 
bersonoliaeth, ei dawelwch, ei wasanaeth a’i garedigrwydd. Un o 
Derwen Gam ger Aberaeron oedd Elfed a dylanwad cartref a theulu, 
ysgol a chapel wedi ei fowldio o’r cychwyn cyntaf. Yn dilyn ei addysg 
elfennol, dechreuodd weithio ym Mridfa Gogerddan ac i raddau, 
planhigion fu ein fywyd ar hyd y blynyddoedd. Roedd y dorch ar 
ddydd ei angladd yn gymysgedd o flodau ac o rawn, yn cynrychioli ei 
fywyd gwaith a’i ddiddordeb. Yn ei waith pob dydd, cyfarfu Elsbeth, 
merch o Dynreithyn, a bu’r ddau’n briod am bron i 55 o flynyddoedd. 
Sail eu bywyd priodasol oedd eu cyfeillgarwch, yn ffrindiau da, yn 
rhannu yr un diddordebau. Yn yr ardd, Elfed yn gyfrifol am y llysiau ac 
Elsbeth y blodau, y gêm sboncen, teithio a threulio amser gyda 
ffrindiau, ac roedd gan y ddau gymaint o ffrindiau!  
Ond mi roedd yna bethau eraill hefyd a’u gwasanaeth tawel yn 
esiampl ac yn wers. Eu ffyddlondeb i Gapel Y Morfa, i’r oedfa ond 
hefyd yn eu gwaith tawel yn chwynnu oddi amgylch yr adeilad a 
Bethseilyn, a’i aelodaeth ddoeth ar Bwyllgor yr Adeiladau. Un fel yna 
oedd Elfed, heb unrhyw ffws na sylw, yn cyflawni tasgau yn ysbryd ei 
natur a’i bersonoliaeth, a hynny heb ddisgwyl unrhyw glod. 
Bu hynny’n nerth a chynhaliaeth iddo yn ei salwch ac er y gobaith am 
iachâd, bu farw’n dawel ar yr aelwyd yn Ffordd Trefor, cartref oedd 
yn golygu gymaint iddo ef ac Elsbeth. 
Cydymdeimlwn yn ddwys â Elsbeth a’r teulu cyfan yn eu 
profedigaeth. 
Bu’r angladd yn Amlosgfa Aberystwyth ar y 15fed o Ebrill gyda’r Parch 
Eifion Roberts yn gwasanaethu. 

Pwy ddywedodd beth? 

 

 

  

 
 
 
 
 
 
 
 
 
 
 
 
 
 
 

      

Elon Musk: y dyn cyfoethocaf yn 
y byd erioed. 

G. M. Gilbert y seicolegydd oedd 
yn gyfrifol am y diffynyddion yn 
achosion Nuremberg.  

  

Gwendid sylfaenol diwylliant y 

gorllewin yw empathi. 

Dywedais wrthych unwaith fy mod yn chwilio am 

natur drygioni (evil). Rwy’n credu fy mod wedi 

dod yn agos at ei ddiffinio: diffyg empathi. Hon 

yw’r un nodwedd sy’n gyffredin i bob un o’r 

diffynyddion. Methiant gwirioneddol i 

gydymdeimlo â’u cyd-ddyn. Dwi’n meddwl mai 

drygioni yw absenoldeb empathi. 

Y Pab Ffransis  

 
Pan gyhoeddwyd y geiriau “Habeus Papam” o’r balconi ar Sgwâr Sant 
Pedr yn Rhufain ar y 13 Mawrth 2013, cafwyd bloedd o 
gymeradwyaeth, yna cyhoeddwyd mai Jorge Mario Bergoglio oedd y 
Pab, roedd eiliad neu ddwy o dawelwch, bron na allech synhwyro’r 
gair “Pwy?” yn cael ei yngan drwy’r sgwâr.  Doedd neb bron wedi 
disgwyl clywed ei enw, roedd yn Iesuwr a doedd na ddim Pab o 
Iesuwr wedi bod o’r blaen, roedd yn dod o’r Arianin a doedd neb o’r 
Americas wedi ei ethol o’r blaen, a phan gyhoeddwyd yr enw Francis 
– wel doedd neb wedi cymryd ei ysbrydoliaeth oddi wrth Francis o 
Asisi o’r blaen. Roedd hwn yn torri cwys newydd. 
 

Y prynhawn hwnnw, roedd yn 
llwybr newydd yn llythrennol, 
aeth ar y bws, a theithio nôl 
i’w westy i ddiolch i’r staff ac i 
dalu ei fil. Yna pan 
ddangoswyd ei lety yn y 
Fatican iddo, ebychodd gan 
ddweud fod digon o le i dri 
chant yno, a gwrthododd fynd 

i fyw yno. Yn hytrach dewisodd fflat bychan tair ystafell yn Cassa 
Santa Maria tu ôl i eglwys Sant Pedr, llety i ymwelwyr i’r Fatican.  Ac 
yno y bu fyw, ac yno hefyd y bu farw fore Llun y Pasg.  Roedd ganddo 
hawl fel Pab i gyflog o ddegau o filoedd y mis, ond gwrthododd 
gymryd cyflog, ac fe ddywedir mai ryw gan doler oedd ei eiddo pan fu 
farw.  Mynnodd gadw at addewidion ei urdd i fyw yn dlawd.  Mae 
amryw wedi ei gymharu i Bened XVI 
a’i esgidiau Gucci coch, a Francis a’i 
sgidiau treuliedig digon blêr.  Pan 
gyhoeddodd ei fod am i’r eglwys fod 
yn “eglwys dlawd ar gyfer y tlawd” 
nid geiriau yn unig oedd ganddo.  

Nid gwas y sefydliad mo Francis, roedd yn fugail goruwch popeth 
arall.  Ac yn ystod ei ddeuddeg mlynedd ceisiodd ddiwygio’r eglwys i 
fod yn fan oedd yn croesawu ac yn dyrchafu pobl yn hytrach na man 
sydd yn condemnio a barnu pobl.  Ond gydag eglwys enfawr sydd yn 
cyrraedd pob gwlad yn y byd, nid yw diwygio’n dasg rhwydd, ac nid 
yw deuddeg mlynedd yn fawr o amser ychwaith.  Ond mae llawer 
iawn yn dweud ei fod wedi newid yr awyrgylch os nad y 
penderfyniadau eto.  
 
Daeth llawer o’i agweddau radical o natur a gwaith ei urdd, yr 
Iesuwyr.  Sefydlwyd yr urdd gan Ignatius Loyola yn 1540 gyda’r 
bwriad o fod yn urdd genhadol oedd yn ymestyn yn enwedig at y 
tlawd a’r difreintiedig, a’r genhadaeth wedi ei sylfaenu ar fywyd 
ysbrydol egnïol a real.  O’r cychwyn cyntaf fel Pab rhoddodd bobl yn 
gyntaf.  Ei daith gyntaf fel Pab oedd i ynys Lampedusa yn Môr y 
Canoldir, ynys lle mae ffoaduriaid a cheiswyr lloches a ddarganfyddir 
yn ceisio croesi’r môr i gyfeiriad yr Eidal yn cael eu gosod mewn 
gwersylloedd diflas.  Roedd Francis am ddyrchafu pobl yr ymylon, 
pobl wrthodedig gan gymdeithas a phobl sydd angen cymorth. 
Gwnaeth hynny mewn ffordd ymarferol iawn yn Rhufain gan agor 
cawodydd i’r digartref ar sgwâr Sant Pedr a sicrhau fod barbwr ar 
gael iddynt, ymgais i geisio adfer hunan barch iddynt.  Mae na stori ei 
fod wedi deffro ryw fore a sylweddoli fod na warchodwr (Y Swiss 
Guard) yn sefyll wrth ei ddrws drwy’r nos a’i fod wedi mynnu ei fod 
yn cael brecwast gydag o. 
 
Roedd ei ofal am y tlawd yn amlwg hyd yn oed yn ei lythyr bugeiliol 
Laudate Si, llythyr am ofal am y cread.  Ynddo y mae’n gosod 
diwinyddiaeth y cread yn ganolog i’r dyletswydd i warchod y blaned.  
Gan mai byd Duw yw hwn, rhaid i bobl Dduw ofalu amdano, a chan 
mai tlodion y byd sydd yn dioddef fwyaf oherwydd newid hinsawdd 
mae’r ddyletswydd i warchod y cread yn ddyletswydd i’w gwarchod 
hwy.  Yn Laudate Si mae’n pwysleisio’r angen i gwmnïau mawr newid 
eu ffyrdd ac mae’n annog cryfhau cymunedau a bywyd cymunedol fel 
ffordd ymarferol o warchod y cread. 

Mewn cyfres o Synodau, roedd yn fwy na pharod i bobl drafod 
materion oedd yn eu poeni er fod hynny yn rhoi lle i’w feirniaid.  Ond 
ei fwriad oedd gwneud yr eglwys yn fan lle gellid trafod yn agored a 
gonest.  Yn y synodau hyn roedd gobaith efallai y byddai trafod gweld 
merched yn cael eu hordeinio yn ddiaconiaid.  Ond fel cyfaddawd 
gyda’r ceidwadwyr penderfynodd roi’r gwaith trafod i bwyllgor.  Ond 
roedd y synodau hyn yn drawiadol oherwydd eu byrddau crynion nad 
oedd yn rhoi blaenoriaeth i Gardinaliaid – gorfodid hwy i eistedd 
gydag offeiriaid a lleygwyr yn ferched a dynion a neb yn gallu tra 
awdurdodi. 
 
Nid oedd y ceidwadwyr yn hapus gyda’i argymhellion am newid, ac yr 
oeddynt yn hynod anghysurus gyda’i ddatganiadau annisgwyl a’i 
barodrwydd i ymddiheuro a chydnabod bai.  Ef oedd y cyntaf i 
ddweud iddo wneud camau gwag wrth ddelio gyda rhai cyhuddiadau 
o gam-drin plant, ond roedd yn fwy na pharod i gydnabod hynny ac 
ymddiheuro.  Bu’n barod i gyfarfod dioddefwyr a ffonio rhai gan 
ymddiheuro a chydnabod ei fod ef ei hun yn rhan o’r broblem ar 
adegau, os nad oedd wedi dirnad y sefyllfa yn gywir.  Roedd hefyd yn 
gwneud datganiadau oedd yn chwyldroadol i Bab.  Holwyd ef am ei 
agwedd at bobl hoyw, roedd ei ateb yn syfrdanol “Os yw rhywun 
hoyw yn ceisio Duw gydag ewyllys da, pwy ydw i i farn?”  Barnu fu 
Pabau o hyd, ond nid yr athrawiaeth ddiwinyddol oedd yn bwysig i 
Francis ond yn hytrach y bobl eu hunain. 
 
Fe gofiwn ei wen annwyl, ei ddycnwch yn mynnu mynd i ymweld a 
charchar ar ddydd Iau Cablyd, yn mynnu bendithio’r bobl ar Sul y 
Pasg, a does ond gobeithio y bydd y Cardinaliaid yn dewis olynydd 
fydd yn camu i’w esgidiau tlodaidd ac yn parhau ar y llwybr trugarog, 
cariadus a radical y cerddodd Francis arno. 
 
John Roberts 

Y Llong  
A minnau’n sefyll ger y lan, wele long yn cyweirio’i hwyliau gwynion 
ar gychwyn ei thaith i’r cefnfor glas. Mae’n lluniaidd a chadarn, ac fe’i 
gwyliaf hyd oni ddiflannodd fel smotyn o gwmwl gwyn dros y gorwel. 
Yn f’ymyl, ochneidia rhywun, ‘Fe aeth!’ Ond i ble? O’m golwg i yr 
aeth, dyna i gyd. Mae’n dal yr un mor hardd, yr un mor gryf, yr un 
mor llawn o’r llwyth a ddug i ben ei thaith. I’m llygaid i yr aeth yn 
ddim.  
Ac ar yr union eiliad honno pan glywn ‘Fe aeth!’ gwn am lygaid eraill 
yn ei chanfod, a lleisiau llon yn tystio, ‘Fe ddaeth!’ 
 
Cyfieithiad Bethan Mair 

 

 
 

CROESO CYNNES . . . 
COFIWCH am y CROESO CYNNES (Paned, Cawl a Chymdeithas) yn 
Festri’r Morfa bob dydd Mercher o 11 tan 2 o’r gloch. 
Diolch yn fawr i bawb sy’n cynorthwyo ac yn croesawu. 
Mae croeso cynnes i bawb. 



14 

Darlith Flynyddol Morlan-Pantyfedwen 2025 

 
Nos Lun 12 Mai 2025  
 

 
Bydd Darlith Flynyddol Morlan-Pantyfedwen 2025 yn cael ei chynnal 
yn y Morlan nos Lun, 12 Mai am 5.30 yr hwyr. Y darlithydd eleni fydd 
Dr Gareth Evans-Jones, sy’n ddarlith Athroniaeth a Chrefydd ym 
Mhrifysgol Bangor, ac mae’n fraint fawr i ni gael ei groesawu atom 
ynghanol ei holl brysurdeb – fel darlithydd, dramodydd ac awdur 
toreithiog.  
 
Gwr o Ynys Môn yw Gareth, wedi astudio am radd israddedig, MA a 
PhD ym Mhrifysgol Bangor, cyn cael ei benodi’n ddarlithydd yno. Mae 
ei ddiddordebau academaidd yn eang, yn cynnwys astudiaethau 
Beiblaidd; crefydd, llenyddiaeth a chymdeithas; hanes caethwasiaeth 
a moeseg; Iddewiaeth a Christnogaeth,  ac Ecoleg a Chrefydd. Ers mis 
Hydref 2022, mae hefyd yn gyd-gyfarwyddwr Canolfan Genedlaethol 
Addysg Grefyddol Cymru gyda Dr Joshua Andrews. 
 
Mae Gareth hefyd yn ysgrifennu’n greadigol ac eisoes wedi cyhoeddi 
sawl cyfrol gan gynnwys y nofelau Eira Llwyd ac Y Cylch, a 
blodeugerdd o lenyddiaeth LHDTC dan y teitl Curiadau. Mae wedi 

ennill y Fedal Ddrama ddwy waith, yn Eisteddfod Genedlaethol Sir 
Conwy 2019 ac eto yn Eisteddfod Genedlaethol AmGen 2021, ac mae 
ei gyfrol i blant, Llanddafad ar restr fer llyfrau Cymraeg cynradd 
Gwobrau Tir na n-Og 2025.  
Teitl y ddarlith hon yn y Morlan fydd Corddi Dyfroedd y Gydwybod 
Gymraeg: Heddychiaeth a Chenedlaetholdeb E. Prosser Rhys. Yn y 
ddarlith amserol hon, teflir goleuni newydd ar un o lenorion mwyaf 
dadleuol a herfeiddiol Cymru’r ugeinfed ganrif: Edward Prosser Rhys. 
Cofir Prosser yn bennaf am ei ‘Atgof’ – y bryddest a gipiodd Goron 
Eisteddfod Genedlaethol 1924, ond yn y ddarlith hon, awn gam 
ymhellach, drwy archwilio agweddau llai amlwg ond hynod 
berthnasol ar fywyd a gweledigaeth Prosser – sef ei genedlaetholdeb 
angerddol a’i heddychiaeth foesol.  
Drwy astudio ei gyfraniadau fel golygydd Y Faner, ei ohebiaeth ag 
unigolion megis Waldo Williams, Saunders Lewis, a Kate Roberts, a’i 
wrthwynebiad diymwad i’r Ail Ryfel Byd, archwiliwn y darlun hwn o 
Gymro a welai ei genedl fel endid moesol, ysbrydol a oedd wedi'i 
gwladychu. 
Bydd y ddarlith yn cyfuno dadansoddiad llenyddol gyda chyd-destun 
hanesyddol, crefyddol a gwleidyddol, gan ddwyn i’r amlwg sut y 
cysylltodd Prosser hunaniaeth genedlaethol â gwrthryfel moesol; a'r 
egwyddor o fod yn wrthwynebydd cydwybodol yn gytras â 
chenedlaetholdeb Cymreig (gwrth-Loegr). Yn wir, gwrthododd fod yn 
fradwr i Gymru am resymau gwleidyddol, ynghyd ag amryw resymau 
eraill, gan gynnwys y gred mai cenedlaetholdeb oedd sylfaen ei fywyd 
ysbrydol, heddychlon. 
Mewn oes lle mae trafodaethau am heddwch, hunaniaeth a 
gwladychu yn fwyfwy perthnasol, mae llais Prosser Rhys yn corddi 
dyfroedd y gydwybod Gymraeg unwaith eto. Dyma felly, gyfle, i ddod 
i adnabod y bardd, y golygydd, yr heddychwr – ac yn fwy na dim, y 
Cymro digyfaddawd – yn well, ac ymholi pa mor berthnasol yw ei 
ddatganiadau heddiw. 
Os am fanylion pellach, cysylltwch ag Ymddiriedolaeth James 
Pantyfedwen ar 01970 612806 neu post@jamespantyfedwen.cymru.  
  

mailto:post@jamespantyfedwen.cymru

Cymanfa Ganu Unedig Gogledd Ceredigion 
 

Capel y Morfa dydd Sul, 18 Mai 
 

10 o’r gloch - Plant a Ieuenctid gyda chyfraniadau gan Ysgolion Sul 
yr ardal 
 
5.30. - Cymanfa’r Oedolion o dan arweiniad Alwyn Evans, 
Machynlleth 

 
Rihyrsals ar nos Fercher am 7 o’r gloch 
 
Mai 7 - Bethel 
Mai 14. - Morfa 
 
Croeso Cynnes i Bawb 
 
 

Cerdded dros Marie Curie 
Mae Jeremy Turner, sy’n derbyn triniaeth cemotherapi ar hyn o bryd, 
yn bwriadu cerdded 100 milltir yn ystod mis Mai i godi arian at elusen 
cancr Marie Curie. Os hoffai rhywun gyfrannu ar y gronfa mae modd 
gwneud ar Facebook drwy chwilio am ‘Marie Curie Jeremy Turner’.  
Fe welwch Jeremy yn aml yn ystod y mis nesaf yn cerdded lan a lawr 
y prom sawl gwaith, a bydd yn cerdded ar hyd llwybrau eraill hefyd; 
chwiliwch am y ffotos o’i deithiau ar Facebook.   

Cymdeithas  Gweddi a Choffi 

 - bob bore dydd Mawrth am 10:30 o’r gloch 

 

Bob dydd Mawrth rydym yn cyfarfod yn y Festri am 10.30 i fwynhau 
cymdeithas dros baned ac yna, am 11 o’r gloch mae cyfle i eraill 
ymuno dros Zoom ar gyfer defosiwn, myfyrdod, sesiwn rannu neu i 
groesawu siaradwr o bell. 
 
Yn ddiweddar cafwyd cyfarfodydd amrywiol: trefnwyd gwasanaeth 
yn seiliedig ar y llyfryn Gwasanaeth Dydd Gweddi’r Byd eleni a’r 
aelodau yn rhan o’r cyflwyno.  Cafwyd Myfyrdod ar y Grawys gan 
Eifion a oedd yn cynnwys darlleniadau, emynau, barddoniaeth a 
cherddoriaeth. Y dydd Mawrth canlynol gwahoddwyd ni i rannu 
emyn yn ymwneud â’r Grawys a’r Pasg a rhannu profiad wrth wneud 
hynny.  
 
Ers sawl blwyddyn mae cyfle fel rhan o’n thema Helaethau Derfynau 
dy Deyrnas i wahodd siaradwyr i sôn am eu gwaith a’u cenhadaeth 
mewn ardaloedd gwahanol yng Nghymru. Rydym wedi rhyfeddu at y 
gwaith sydd yn digwydd y dyddiau hyn. Mae’n bwysig ein bod yn 
dysgu oddi wrth ein gilydd ac yn ehangu ein gorwelion. 
 
Yn ystod mis Mawrth, cafwyd bendith wrth wrando ar Lywydd y 
Gymanfa, Aneurin Owen, yn disgrifio’r sefyllfa enbyd yn Manipur yn 
yr India lle mae eglwysi Cristnogol, cartrefi, dau Goleg Diwinyddol 
wedi eu dinistrio a channoedd wedi eu lladd neu gorfod ffoi dros y 
ffin i Mizoram. Mae Apêl y Llywydd eleni yn holi am gyfraniadau oddi 
wrth eglwysi EBC trwy’r Henaduriaethau er mwyn ail-adeiladu 
Manipur. Trefnir cyfarfod gweddi bob bore Llun ar Zoom i weddïo 
dros y sefyllfa. Yn ystod y misoedd nesaf cawn ninnau yng Nghapel y 
Morfa glywed mwy am ein rhan ninnau yn yr Apêl. 
 
Siaradwyr eraill sydd wedi ymuno ar ddydd Mawrth yn ystod y 
misoedd diwethaf yw Elain Rees sydd wedi ei phenodi i weithio gyda 

phlant a ieuenctid yng Nghapel Berea Newydd, Bangor a’r Ofalaeth ac 
i gysylltu gyda’r ysgolion. Hefyd, Cass Meurig sydd yn 
Gweinidogaethu yn Nyffryn Ceiriog gyda’r Eglwys yng Nghymru ond 
yn gweithio’n gymunedol gyda enwadau eraill gan ddefnyddio ei 
sgiliau cerddorol i’w chynorthwyo wrth ymestyn allan at y plant a’r 
ieuenctid a phobl o bob oed. Diolch iddynt am eu sêl a’u brwdfrydedd 
dros rannu Efengyl Iesu Grist a dymunwn pob bendith iddynt yn eu 
gwaith. 
 
 
Astudiaeth Ffydd a Phaned - prynhawn dydd Gwener am 2 o’r gloch 
ar Zoom 
 
Rydym wedi derbyn bendith wrth astudio’r gyfrol Byw’r Weddi 
(Gweddi’r Arglwydd) a thrafod y themâu oedd yn codi. Erbyn hyn 
rydym yn symud ymlaen at astudio rhannau o’r Hebreaid gan dreulio 
cyfnod i fyfyrio ar y Grawys a’r Pasg. Rydym wedi croesawu aelodau 
newydd ac mae hynny’n galonogol iawn. Os ydych yn dymuno ymuno 
cysylltwch a Eifion os gwelwch yn dda. 
 
Cydymdeimlad  
Yn drist iawn rydym wedi colli Dr. Iestyn Daniel oedd yn aelod 
ffyddlon o’r Astudiaeth Ffydd a Phaned a’i gyfraniadau mor 
gyfoethog a didwyll. Cydymdeimlwn yn ddwys â’i briod, Anne Uruska 
a’r merched, Gwenllian, Rhianwen a Heddwen a’r teulu oll.  
Llawenydd mawr i Iestyn ac Anne oedd gweld genedigaeth eu gor-
wyres gyntaf, Arianwen, adeg y Nadolig. 
  

Heb fod yng nghyfarfodydd yr wythnos o’r blaen? 
 

Dewch! Beth am fentro? 
 

Peidiwch â phoeni mae croeso cynnes i aelodau newydd bob amser. 

Wythnos Cymorth Cristnogol 

11-17 Mai 

 

 
 

Dyma Aurelia. Mae hi yn ffermwr ysbrydoledig ac yn arweinydd 
cymunedol yn Guatemala. Mae hi yn fam-gu sydd eisiau amddiffyn ei 
theulu. 
Wrth i dywydd eithafol ladd cnydau ar dir Aurelia, mae bwyd yn 
prinhau, gan effeithio ar ei gallu i ddarparu ar gyfer ei hanwyliaid. Ond 
gyda gobaith di-baid a hyfforddiant arbenigol, mae Aurelia yn arwain 
ei chymuned i dyfu cnydau cydnerth sy’n fwy addas ar gyfer y newid 
yn yr hinsawdd. 
Cofiwch gyfrannu i Gymorth Cristnogol i gynorthwyo cymunedau fel 
un Aurelia i ddiogelu eu ffermydd a’u dyfodol fel na fydd yr un teulu’n 
poeni am eu plant yn gorfod mynd heb fwyd. 
 
Cewch weddïau, darlleniadau o’r Beibl a rhagor o wybodaeth ar y wê: 
https://www.christianaid.org.uk/appeals/key-appeals/christian-aid-
week 

Casgliad Sasiwn Genhadol y De 
Diolch i Gymdeithas y Morfa am eu cyfraniad hael at gasgliad 
blynyddol y Sasiwn Genhadol sydd yn cynnal a chefnogi prosiectau 
yma yng Nghymru ac mewn gwledydd tramor, megis Lesotho, 
Romania a Mizoram. Mae Rhidian, ein Trysorydd, yn anfon cyfraniad 
Capel y Morfa ar ddechrau Mai. Trosglwyddir cyfanswm y casgliadau 
eleni yn ystod cyfarfod y Sasiwn yn Salem Treganna ar 22 Mai. 
 
Os oes rhywrai yn dymuno cyfrannu, byddai Eleri Davies barod i 
dderbyn yn ddiolchgar eich cyfraniadau - sieciau yn daladwy i Capel y 
Morfa gan nodi Sasiwn Genhadol y De ar yr amlen os gwelwch yn 
dda. 

Arestio am weddïo: Y Parch William Barber 

 
Mae'r Parch. Dr. William Barber II yn amlwg iawn ymysg arweinwyr 
moesol America, gan ymgorffori cyfiawnder yn ei weithredoedd. Er 
gwaethaf brwydro yn erbyn clefyd asgwrn cefn llethol, sefydlodd 
Barber Repairers of the Breach, mae'n gyd-gadeirydd Ymgyrch Pobl 
Dlawd, ac yn dysgu diwinyddiaeth gyhoeddus yn Ysgol 
Ddiwinyddiaeth Yale. Mae ei fywyd wedi ei gysegru i wrthwynebu 
rhagrith ac i eiriol dros y rhai sydd wedi'u hymylu. 
 

 
 
Ar Ebrill 28, 2025, cafodd Barber ei arestio am weddïo'n heddychlon 
yn Rotunda'r Capitol, ochr yn ochr â chlerigwyr a gweithwyr eraill. 
Roedd eu gweddi yn gwrthwynebu cyllideb dan arweiniad y 
Gweriniaethwyr sy'n torri Medicaid a ffyrdd eraill o gefnogi’r tlawd. 
Am bymtheg munud, fe wnaethant weddio’n dawel i alw am 
drugaredd ac heb weiddi sloganau, ond ymatebodd Heddlu'r Capitol 
gyda grym, gan ddiarddel y wasg a thrin Barber, sy'n cerdded gyda 
ffon, fel risg ffoi. Cafodd ei gyhuddo o "orlenwi, rhwystro, ac 
anghyfleustra," gan amlygu abswrdiaeth troseddoli tosturi. 

Mae'r digwyddiad yn tanlinellu'r rhagrith o fewn y system. Tra bod 
Barber yn wynebu cael ei arestio am ei weddïo, cynhaliodd y 
cenedlaetholwr Cristnogol Sean Feucht gyngerdd addoli yn yr un lle 
heb unrhyw ganlyniadau. Mae'r anghydraddoldeb hwn yn datgelu 
goddefgarwch dethol tuag at fynegiant crefyddol, gan ffafrio 
teyrngarwch dros gyfiawnder a phŵer dros wirionedd. 
 

 
 

Mae arestio Barber yn codi cwestiynau hollbwysig am gyflwr 
gwerthoedd America. Os yw gweddïo dros y tlodion yn arwain at 
arestio, beth mae hyn yn ei olygu i weithredoedd eraill o eiriolaeth? 
Mae ofn y system o drugaredd a gwirionedd yn adlewyrchu ei 
breuder. Mae dewrder Barber wrth sefyll dros gyfiawnder, er 
gwaethaf ei heriau corfforol, yn brawf pwerus o botensial 
trawsnewidiol tosturi a gwirionedd. Mae ei arestio yn alwad i 
weithredu yn erbyn anghyfiawnder systemig. 

Gweddi dros y Pab Ffransis 1936-2025 

 
Dad yn y nefoedd, molwn dy enw 

am bawb sydd wedi gorffen y bywyd hwn 

yn dy garu ac yn ymddiried ynot, 

am esiampl eu bywydau, 

y bywyd a’r gras a roddaist iddynt, 

a’r heddwch y maent yn gorffwys ynddo. 

Molwn di heddiw am dy was Francis 

ac am bopeth a wnaethost drwyddo. 

Cyfarfydda ni yn ein tristwch 

a llenwa’n calonnau â moliant a diolchgarwch, 

er mwyn ein Harglwydd atgyfodedig, Iesu Grist.  

 

Amen 

 

oddi ar wefan St Twrog, Llanddarog 

Suliau 

 
Blaenor y mis: Eleri Davies 
 
4 Mai – Eifion Roberts (Cymun) 
11 Mai – Gwyn Elfyn 
18 Mai – Eifion Roberts 
25 Mai – Judith Morris 
 
 
Blodau 
4 Mai –  
11 Mai – Mary C. Jones 
18 Mai – Y Gymanfa Ganu yn Y Morfa 
25 Mai – Phyllis Jones a Blodwen Williams 
 
 
Ebenezer am 2:15 
Mai 4   - Gwasanaeth Cymun am 2.15. o’r gloch 
Mai 18 - Gwasanaeth yn Ebeneser am 2.15.   
 

 
 


